
j. A. Oñederra - Irakaslea 
«Irakasleek gero eta ahalmen eta aginte gutxiago daukate» 

Eskola jazarpenari buruz ikastaroa antolatu du Udako Euskal Unibertsitateak Iruñeko egoitzan; Oñederra da hango irakaslea. 

EDURNE ELIZONDO - IRUÑEA 

Filosofian eta Hezkuntza Zientzietan lizentziaduna. Irakaslea. Bullying-ean aditua. Fenomeno horren teoria eta praktika ezagutzen ditu Jose Antonio Oñederra irakasleak (Azkoitia, Gipuzkoa, 1960). UEUren eskutik, Iruñean ari da ikastaroa eskaintzen eskola jazarpenari buruz. 
Asko hitz egiten da bullying-az; ez da gaurko fenomenoa, ordea, ezta? 

Ez da berria. Eskola bezain zaharra da fenomeno hau. Berez, ikasleen artean, berdinen artean ematen den fenomenoa da, eta eskola sortu zenetik gertatzen da. Gauza da orain kontzientzia handiagoa dagoela, eta, beste hainbat arlotan bezala, gero eta gehiago esku hartzen dela. Gizarteak gero eta gehiago eskatzen du halako indarkeria kasuetan parte hartzea. Emakumeen kontrako indarkeriaren esparruan gertatzen den gauza bera gertatzen da, nolabait. Orain dela gutxira arte normaltzat jotzen zen, etxe barruko kontutzat. Orain gizarteak indarkeria mota horren kontra esku hartzeko eskatzen du. 

Eskola jazarpena ere normaltzat jo izan da orain arte, orduan? 

Hala da. Gurasoek nahiago izan dute haien seme-alabak erasotzaile izatea biktima izatea baino. Horren adibide da erasotzailearen gurasoek semea edo alaba indartsutzat edo gogortzat jotzea besteak jotzeagatik. 

Arazoa, dena den, era askotakoa da, ezta? 

Bai. Bullying-aren atzean era askotako arrazoiak daude. Fenomeno konplexua da. Noski, etxean zer-nolako giroa duen haurrak, horrek garrantzi handia du. Etxean jasotzen dena islatzen da eskolan, nolabait. Baina beste gauza asko daude. 

Berdinen artean gertatzen den fenomenotzat jo duzu eskola jazarpena; berdintasunezko harremana dago halako kasuetan? 

Ez dago berdintasunik erasotzailearen eta biktimaren artean. Adituek erabiltzen duten hitza da azaltzeko biak, erasotzailea eta biktima, adin berekoak direla, giro berekoak direla. Horregatik aipatzen da berdintasuna. Ez da heldu batek haur baten kontra erabilitako indarkeria. 

Emakumeen kontrako indarkeriaren kasuan gizonak bere botereari eusteko erabiltzen omen du indarkeria; boterea dago, halaber, eskolako jazarpenaren atzean? 

Hainbat kasutan, bai, badago. Hala ere, bullying-aren barruan era askotako motak daude. Ezberdina da fenomenoa, adibidez, nesken eta mutilen artean. 
Zertan bereizten da? 

Oro har, mutilen artekoa zuzenagoa izaten da. Bestea jipoitzea, jotzea. Nesken artean halako jarrerak gutxi gertatzen dira. Neskak gaizki esaka ibiltzen dira biktimari buruz; baztertuta uzten dute. Taldetik at botatzen dute. Sotilagoak izaten dira. Ondorioz, zaila da askotan atzematea. Jazarpena ezkutatzeko itxurakeriatan aritzen dira askotan. 

Atzematen zaila bada, haren kontra neurriak hartzea ere zaila izanen da. 

Bai. Neskek errazago erraten dute jazarpena jasaten ari direla. Biktima gehiago dago nesken artean, baina zer eraso mota jasaten duten zehaztea zaila da askotan. 

Neskek gehiago jasaten dute? 

Espainian egin dituzten azken ikerketen arabera, bai. Kontua da galdetegia aldatu egin dela, orain arte ezkutuan egon diren jazarpen mota horiek atzeman nahian. Akaso, lehen oharkabean pasatzen zena agerian gelditzen ari da orain. 
Ezkutuko eraso horien berri ematen duten datuak nola atzematen dira? 

Hainbat aztarna batera aztertzea beharrezkoa da askotan. Adibidez, ikasle bati egun batean paper zorroa txikituta agertzen zaio. Edonori gerta dakioke. Ez da garrantzitsua. Baina, akaso, hurrengo egunean bolaluma desagertuko zaio. Halako gauzek, batera hartuta, sufriarazten dute ikaslea. 

Aspaldiko fenomenoa da eskolako jazarpena; egun, dena den, badu ezaugarri berezirik? 

Bai. Azken boladan, adibidez, pil-pilean dago sakelako telefonoekin gertatzen ari dena. Erasoen grabazioak hartzen dituzte Internet bidez, eta sakelako telefono batetik bestera igortzen dituzte. Eraso horien aurrean, barre egiten dute gazteek. Ez dute biktimaren sufrimendua ikusten. Enpatiarako gaitasunik ez dute erakusten. Eraso horiek eskolako norbaiti egitea izaten da hurrengo urratsa, askotan. 

Eskolatik kanpo ere gero eta maizago entzuten dira adingabeen erasoen berri. Zer gertatzen ari da? 

Komunikabideetan, bideo jokoetan indarkeria besterik ez dute ikusten. Giro hori bizi dute. Eta dibertitzeko modutzat hartzen dute. Eraso egitea dibertitzeko modu bat da haientzat. Aspertzen dira, esparru guztietan aspertzen dira, eta txartzat hartzen dute egoera hori. Horri aurre egiteko baliatzen dute indarkeria. Hori diote erasotzaileek. 

Eskolan berdin gertatzen da? 

Kasu horretan erasotzaileek esaten ohi dute biktimek probokatu egiten dituztela. Mehatxutzat hartzen dute. Akaso beren tokia galtzeko arriskua ikusten dute. 

Gurasoek zer-nolako erantzukizuna dute auzi honetan guztian? 

Lehen erantzukizuna dute, eta garrantzitsuena. Gaur egungo familia eredua, ordea, jada ez da tradizionala. Haurrek eta gazteek gero eta denbora gehiago pasatzen dute bakarrik. Haurren hezkuntza irakasleen esku uzten dute. Oinarrizko heziketa, ordea, familian jaso behar du haurrak. Gizartean aldaketa handia gertatzen ari da, eta aurre egiten jakin behar da. 

Gurasoek irakasleen esku uzten dute erantzukizuna. Irakasleak, ordea, badu baliabiderik? 

Ez. Irakasleek gero eta ahalmen eta aginte gutxiago daukate. Gurasoek gero eta gehiago babesten dituzte haien seme-alabak; zentzu txarrean, ordea. Beldur dira ez dakitelako hezten, ez dakitelako balioak transmititzen. Haurra defendatzen dute, baina inolako zentzurik gabe. Guraso asko ez dira beren seme-alabak zigortzera ausartzen. Irakasleen rola oso gogorra da, gaur egun. 

Tresnarik bada egoerari aurre egiteko? 

Arazoa ez da soilik eskolako kontua. Familia ez da lehengoa. Gizartea aldatu egin da. Ondorioz, aurrerantzean haurrak hezteko moduak ere bestelakoa izan beharko du. 

